
Ihr liewe Leit vunn ferrn unn aa vunn nooh  
mool wirrer iss die Kerbzeit doo, 
unn jedie unn jeder der doo wohnt, 
iss dess Prozedre innde Kerbwoch gewohnt. 
 
Oabb Mondoach werrd die Gass gesperrt, 
es Feierinnderiör oann die vorgsähne Stelle gezerrt, 
De Kerrweboam werrd geschmiggt unn doann gestellt 
dodenooch merr Aaschelaab ferrde Kerbkroanz hellt, 
Bierwäje unn Bar werrn mit Geträngge bestiggt, 
dassmer die Besucher so gutsnerr geht begliggt. 
 
Veel Ärwend werrd die Woch verrischt, 
dass zum Bieroostisch alles iss bestens gerischt. 
 
Merr kennt fast moane s’wär alles wie immer, 
iwwer unsne Kerb leit äwwer heuer enn besonnere Schimmer, 
dess Joahr isses besonners foi, 
mir feiern dreisisch Jahre Kerbveroi. 
 
Woammer de Kerrwezuuch vunn gessdern moo betroacht, 
es wurrd wirrer meeh uff Tradizione geoacht, 
Bajass, Road unn Waddsekarrn wurrn oigebaut, 
de Kärwewatz iss leider korrz vorm Zuuch oabgehaut, 
äwwer doodefeer stehn doo unne mimm Zilinner heit, 
e poar Kerrwevädder a.D. nääbst nerr Kärwemodder bereit, 
umme best off ausde oallde Zeit zu präsendiern, 
unn eisch kronologisch dreisisch Joahr zuriggzufiehrn. 
 
So loass ich nun unser oallde Asse, 
eisch noch Herzenslust bespasse, 
devor stimmer äwwer kräffdisch oo: 
 
„Die Waschebächer Kerb iss doo!“ 

Oam Oofoang will ich eich jetz uff die Schnelle, 
jeweils es Thema unn de Vadder vorstelle. 
 
Es errsde Thema woar zwoodausendsibbzee bassiert, 
es worrd sellemols vunneme Oigeheierde fabbriziert, 
unn warum die Geschicht genaa aus demm Joahr? 
A weilse hoald werrglich, werrglich saubleed woar! 
 
Uffem Stuhl hoadd domools als Gleggner assisdiert, 
Oaner, denn’s middlerweile noch Broanne hoadd gefiehrt, 
er hoadd sich seitdem e bissje verännert, der Trobb, 
weil soi Sterrn gehdem heit bis goanz hinne oamm Kobb. 
 
Doch jetz zum Vadder, unserm Prachteggsemblar, 
ich beschreiwen eich korrz, doann werrds jedem klar: 
Er woar insgesoamt sechsmol hier owwe gewääse, 
zwaa mol zum Schelle unn viermol zum lääse. 
Zum Schelle hoaddsen zwaadausendzwölf unn dreizeh gefiehrt, 
unn verrzeeh bis siebbzeeh hadder doann die Redd brässendiert. 
 
Als Hobby, unn do sinn mer allminoanner froh, 
stellder in soine Freizeit geern Theme ferr unser Kerweredd oo. 
Vererbungstechnisch hadder Gligg unn Besch, unsern Worrm, 
koan Eggzoo vum Vadder, ewwer vun de Modder de Zorrn. 
 
Doch jetzt genungg der Worte, weilern sowieso schun all kennt, 
haast willkommen mit Applaus unsern Kerwe-Präsident! 

 



 

Seite 4 von 24 

 
 

 
 
Seit Adoam unn Ewa isses gewiss, 
dass ohne Pobulatsion koan Fortbestand iss. 
Unn dassmerr pobulatsionsteschnisch uffenoanner rimmtornne koann, 
braacht's biologisch e Fraa unn in de Rehjel aach en Moann. 
Er unn Sie dunn ejendwoann die Oantenne ausrischde, 
umm doann druff die neggsd Generatsion Roohh zu zischde. 
Innde meisde Fäll' dudd dess funktioniern, 
unn merr koann boal' e rischdisch Fammilielääwe fiehrn, 
mit Kinn, unn Boam, unn Hof, unn Haus, 
werrd e schee rund Pobulatsionsnummer draus. 
So beginnt doann hier die letzt Geschichte, 
weil ich will eich iwwer e pobulierwillisch Päärsche berischde. 
 
Gleggner, Gleggner schenk moal oi, es muss ah mo gedrunge soi! 
 
SIE: e RASSEWEIB hier ausem Ort, 
ER: GOANZ LEICHT gemietlich unn vunne bissje weider fort. 
SIE dudd seit Joahrzeehnde betörende Düfte verkaafe, 
unn soi Vorfahrn kame boarfuss aus Waldenzije gelaafe. 

 Kerwevadder: Johannes Balke, Gleggner: Marius Schneider 
2017

Zwische denne zwaa hodd dess sellmools sofort geschnaggelt, 
mimm pobuliern wurrd so iwwerhaaptnet loang gefaggelt, 
unn so iss beime wüsde, dreggische Pobugeroange, 
e wunnerhibschpräschdisch Määdsche entstoanne. 
Doch woass iss mit der beschessne Zeit nur los, 
ruckzuck issmer oalt, die Zögling gross, 
aa die Kinner dudd's zu de Deer nausfiehrn 
- ihr wisst schunn - wejem pobuliern!!! 
 
Gleggner, Gleggner schenk moal oi, es muss ah mo gedrunge soi! 
 
Die Dochder hoadd oans mojens Ihrne Eldern gebeicht, 
dass Sie nun hoadd es „ihrwisstschunn“-fäh'sche Oalder erreicht. 
Sie misst nun naus in die weide Weld, 
es Pobulierbett ferr die po „ihrwisstschunn"-Wohnung wär bestellt. 
Oanes freidoach's woar's soweit, 
doo driwwe woar alles ferr'n Umzuuch bereit. 
Audo soamt Hänger woar voll mit Matreaal, 
ferr de Dochder ihr eigen "Po-dings-BUMS-areal". 
De Vadder hott es Audo soamt Hänger gesteiert, 
iss in soim Gemietlichkeitsmodus Richtung Po-kuschel-heehl' geeiert. 
Fast umgehjend woar der Krembel dort, oann Ihrm neije „ihrwisstjoa" Ort. 
Rickzuu's sinnse die Orrewoaldstross Richtung Riegler gefoahrn, 
hadde naddierlich ordentlich oann Gewicht verlorn'. 
Doodorsch woar de Gemietlich' e bissje rasoannder unnerwäägs, 
bis die Dochder uff'm Sozius quägst: 
"da vorne schaltet die Ampel auf rot". 
Dess goanze schunn aus ne gewisse Not, 
sie ihn liewer schunn e bissje friehjer stoppt, 
weil er nett es bessde Aachelicht hott. 
Goanz geschmeidisch dudder es Temmbo verringern, 
aach dass der Hänger nett oofängt gefährlich zu schlingern. 
 
Budderwaasch dudder Rischdung Oammbelmast zuggle, 
wie's oamm Heck pletzlich oofängt uuruhisch zu ruggle. 
Es Audo steht doo sinnse froh, 
äwwer ausem Rickspiejel betroacht iss koan Hänger meeh do. 

Im sellwe Moment, sie sinn goanz verdaddert, 
sähn'se wie dess Ding oann ihne vorbei Rischdung Schosseehaus knaddert 
unn das sich doodebei nix Schlimmres zutreegt, 
der Hänger gligglicherweise „nur“ in die Oammbel oischleegt. 
Die Analyse ergibt, dess muss leider soi, dassmer aus ORA rifft die Bollizei. 
De Vadder fängt zwischezeitlich oo zu schenne, 
weiler erfolglos prowiert soi Babbiern zu finne, 
seegd glei druff: „Ich erinner' mich, die leije dehoam uffem Kischedisch. 
Mir dunn denn Hergoang leicht umformuliern, 
unn soache du deesd dess Audo fiehrn, 
do bleibt Balaawer unn aach Geld erspoart, 
unn pronndo simmer uffde Weiderfoahrt." 
 
Wie de Bollizist doann speeder denn Heergoang uffnimmt, 
im glei druff e Vekehrswiedrischkeit inn die Aa' noispringt. 
„Ihr Dochder“, 
seegt der nette Moann, 
„mit demm Hänger iwwerhaabt nett dorsch die Gejend foahrn koann, 
die Faggde leije kloar uffm Disch, ihrn Fihrerschoi iss veel zu frisch, 
ich möcht' sie bidde den uns auszuhänd'sche", 
die Dochder woar umgehjend nett meeh' zu bänd'sche. 
Groint, jammert, emm Nervezoammebruch nah, 
befleht uff Knie sie Herrn Papa: 
"Lückenlose Aufklärung muss herbei, sonst ist es rum mit meiner Autofahrerei", 
in Verständnislosigkeit dudd Sie sich winden, 
„wie soll ich ohne Karre zu meinem Po“duweisst “partner finden?“ 
 
Gleggner, Gleggner schenk moal oi, es muss ah mo gedrunge soi! 
 
Da Vädder Ihrne Deschder fast nix oabschloue kenne, 
dudder die Täuschung reumiedisch beenne. 
Die Herrn names tatsächlich mit Humor, 
rüügde schelmisch unsern geleuderte Thor, 
ummen nett ferr dess Ding aa noch zu belohne, 
kassiern se zum Schluss noch zwoansisch Oirone, 
erleichtert seegd unsern Moann: „Vielen Dank Herr Kondroleddie, 
dess Geld krieje se gährn, ALLES PALEDDIE!“ 
 
unn die Mussig speelt: Lass das mal den Papa machen – se BIG BÄND wörschen 

Sarah: 
Zwoodausendneun bis zwoodausendreizeh, stand noch loanger Zeit, 
mol wirrer e Fraa hier owwe ferr eich bereit. 
Deer steggt die Kerb dief in de Geene, dess iss wergglich kuhl, 
weil eern Ooba unn eern Vadder woarn aa schunn do uffem Stuhl. 
Sie hoadd doann die Tradition unn dess isses Greesde, 
würdisch fortgesetzt, weil sie woar oa vun unsne Bessde. 
Dess musst ewwer so kumme, sie iss genedisch gut bestiggt, 
weil dess Breitmaul, dess hoaddse vun eerne Modder mitgriggt. 
Genuug der Worrrde, ihr hebbt alles vernumme, 
haast se mid veel Abblaus uffem Stuhl willkumme. 
 
Jenni: 
Ehr liewe Leid, Zwoo-Dausend-Zehje, wissder noch woas sellemols woar? 
Es woar moi zwoddes Kerwemodder-Joahr, 
Moin Gleggner, de Christioan hadd de Schloag net geheert, 
unn sich oaan Woi nochem oannern in die Keel noi geleert, 
er hadd soin Last mir ee guut Scherlche zu spritze, 
es Verhältnis vum gedrungene Woi woar – ohne Witze, 
Nullkommaoans zu Zwaa-Hoch-Drei, 
desswehje woar der dezent iwwerfordert mit de Schellerei, 
verbasste soin Oisatz die allermeist Zeit, 
ich woar dir sellemols soo bees drum, bis heit. 

Weil, ferr die Geschichte im Joahr Zwoo-Dausend-Zehje, 
hewwe alle unser Reddschreibkorrivehje, 
stunneloang gehoggt unn geschriwwe unn uns unnerstitzt. 
Woas hebb ich do owwe Blut und Wasser geschwitzt, 
die Geschichte ahh ordentlich vorzuläääse,  
woas es Joahr iwwer is alles gewäääse. 

Oahgefoange vum Klowoahe mit Liebeskummer, 
denns doheegerafft hodd im letzte Summer, 
iwwer die Jahrhunnerthochzeit, geploant via Exceltabell, 
mit Booambusfoaahne aus Bali, zurächt geboue, im Kerschbromische Haahodell  
Will ich eich heid noch oa mol die Preeoambel vorlääse 
weil die waor Zwoo-Dausend-Zehje es Hightlight gewääse. 

Ehr Leid, wenner moant dess wär alles gewääse, 
du ich jetz vun deere Hochzeit die Breeoambel vorlääse, 
die Tradition verloangt, bevor mer heiert, 
werrd erst en Junggeselleoabschied gefeiert, 
der Oablauf der is eich bekoannt, 
egal ob Sied- orrer Norddeitschloand, 
die beste Freunde dunn sich kommidde, 
unn loasse sich a nedd loang bidde, 
der Junggesell der werrd entfiehrt, 
bevor er soi Freiheit ferr immer veliert, 
werrd nochemol die Sau rausglosse, 
und sich gemoinschafdlich schee oabgeschosse. 
 
So sah dess aa in demm Fall aus, 
e Zugfoahrt nooch München ins Hofbräuhaus, 
dreizeh Moann woarn beijenonner, 
Oaner schenner wie de Oanner. 
 
De Owweragend will ich jetz mol beschreiwe, 
damit der bei eich im Gedächtnis dudd bleiwe: 
E Waschebächer Unikaad, 
fiel einst vum Kerbstuhl ins Spagaad, 
bis letzd Joahr horrer noch Dächer saniert, 
seit korrzem isser REA-bilitiert, 
die suchde en Moann ferr alle Fäll, 
ferr die vakoannde Fesillidiestell, 
so wurrd der Kerl doann uuvehemmt, 
de Noochfollscher vum Nassgekämmt. 

 Kerwemudder:  Jenni Dietz (∞ Gräf), Gleggner: Christian von der Heyden 2010



 

Seite 9 von 24 

Wer jetz noch nedd waas vun wem ichs do hebb, 
er hodd gesdern Mussigg gomacht bei uns uff de Kerb, 
es iss oaner vun denne zwaa Waschebächer Agennde, 
mit ihrne frachwürdische musikalische Talennde. 
Ich moan nedd denn Derre mimm Eggzoo im Maul, 
sondern denn Digge, der seift wiejen Gaul. 
 
Zurigg zu unsne dreizeh Moann, 
die stellde in München so oinisches oann, 
vun moijends um zeije bis noachds um halb vier, 
hadd jerer vun denne so oachtzeh Moass Bier, 
doann gings nooch Schwabing ins Hotel, 
drauße wurrds schun loangsoam hell, 
so sinn se doann nooch deere Dudd, 
ins Bett gefalle schloachkabudd. 
Noch korrzem Schlof unn Friehstiggsei, 
kreischt oaner rim: “De Zuuch kimmt glei. 
Mer derrfe jetz nedd loang veweile, 
unn misse uns goanz schee beeile, 
schnappt eiern Krembel, auf ehr Leit, 
e halwie Stunn hemm mir noch Zeit.“ 
So hewwe se sich ins Taxi gesetzt, 
unn sinn dorsch München zum Boahnhof gehetzt. 
Die Siduation woar zimmlich stressisch, 
der Taxifoahrer konnt koa hessisch, 
es iwwersetze zog sich quälend hin, 
weil vorne saß de Laggi drin. 
 
Uff de letzde Drigger, im Gesicht schun keesweiß, 
suchde se doann vezweifelt ehr Gleis, 
denne Kerle wurrds goanz Aongst unn Boang, 
hinzu kaam noch de Grubbezwoang, 
doass Eijendwer dess nedd kabiert, 
unn sich im Truwel noch veliert. 
Nur Oaner, der hadd koa Maleer, 
zog soin Drolli gemiedlich hinner sich her, 
gemächlisch machder Schridd ferr Schridd, 
‚Woasses do alles ze kaafe gidd, 
Laggritzstoange und Kaugummi, 
Pornoheftcher, Colabrieh, 

Erdbeerklummbe, Schoggeload, 
e Blummestreissche ferr moi Moad, 
Kaffeestiggscher, Kerschgrokoannd 
es iss wie im Schlaraffeloand. 
So dudder doann dief in Gedoangge, 
goanz loangsom Richdung Gleise woangge, 
unn wie die restlich Grubb biegt rächds ennoi, 
schlägt er die Geijerischdung oi, 
merkt nedd dass er sich dudd velaafe, 
er wollt doch nur poar Klummbe kaafe. 
 
De Rest hoadd nervlisch oabgeschunne, 
endlich de rischdsche Zuch gefunne, 
unn schweißgebadet dudd die Sibbe, 
groad noch in de Woache hibbe, 
es Gepägg worrd vestaud, die Blätz woarn gefunne, 
schun hodd mer es Peife vum Schaffner venumme, 
do freegt oaner vun deere Männerkligge, 
„Wo iss doann eischendlich de Digge? 
Der woar doch ääwe noch hinnedro, 
hoffentlich hoggder nedd uffem Boahnhofsklo, 
ewwer dess koann nedd soi, dess is gewiss, 
weil der Borsch en militoande Heimscheißer iss.“ 
Unn wie se noch all sinn oam lammendiern, 
dudd unsern Borsch gemiedlich die Klummbe prowiern. 
Erdbeer, Zitrone, Kirsch, Karamell, 
Heidelbeer dunggel, Klosterbeern hell, 
unn während soi Zung groad en Hauch von Brombeer benetzt, 
de ICE sich in Beweeschung setzt. 
Als unser Borsch doann Richdung Gleise guggd, 
er soin Brombeerklummbe fast veschluggt, 
kimmt ins Laafe unn werrd immer schneller, 
sieht ewwer nur noch zwaa Schiene soamt Schweller. 
'Dess derrf nedd woar soi, woassen Scheiß, 
jetz steh ich do alloa oam Gleis, 
die Sidduation is oig prekeer, 
es muss e Alldernative her. 

Ach woass hewwisch e Gligg, die Daafel zeigts oo, 
inne poar Minude geht oab vun Gleis zwoo, 
en Zuuch der Rischdung Hoimat geht, 
do seegt noch oaner ich wär bleed.’ 
So ließer nedd veel Zeit vegeije, 
unn iss schnurstraggs in den Zuuch gesteije. 
Ohne Hast unn ohne Eile, 
schleicht er dorsch sämtliche Oabteile, 
doch niggs woar frei, woass e Maleer, 
'Wo griejich bloß en Sitzblatz her, 
unn außerdem meld sich moin Moue, 
ich start jetz dorsch zum Speisewoue.‘ 
Unn wiejer groad so runner kimmt, 
vun hinne er e Stimm vernimmt: 
„Gunndach der Herr, Tiggedkondrolle, 
woann sie bidde so gut soi wolle, 
zeische se mol ehrn Zuchfoahrschoi.“ 
Do fielem sämdliche Sinnde oi. 
Dess hadder in dem Stress vegesse, 
e Tigged hadder nie besesse. 
„Herr Schaffner, Herr Schaffner, ich koann dess erkleern, 
zueme Grubbetigged du ich geheern, 
ewwer dess is inneme oannern Zuuch, 
des is die Woahredd, ich mach koan Betruch. 
Ich ruff schnell dort oo, mache sie sichs begweem, 
dess grieje mer schun, alles koa Problem.“ 
 
Oam Telefon wurrd doann gekleert, 
zu welchne Grubb der Borsch geheert, 
ferr denn Schaffner woar dess so o.k, 
die Zugfoahrt konnt lussdisch weirer geh. 
Ehr Leid, ihr wisst, wer denn Borsch gut kennt, 
er iss nedd werrglich stressresisdennd, 
unn es besde Middel in solche Fäll, 
e scheenes koaldes Weizen hell, 
unn weiler sowieso schun im Zuuchbistro steht, 
er umgehend oan die Bierkwell geht. 
Doch alser dort soi Bier bestellt, 
do felldem oi: ‚Ich hebb koa Geld, 
dess hewwisch vorhiend in moiner Hast, 

oam Boanhofsglummbestoand veprasst, 
es reicht noch neddmol ferren Korn, 
ich muss jetz oofoange zu schnorrn.‘ 
So horrer soi Gligg doann uuscheniert, 
oan jedem Foahrgast ausprowiert: 
Die ersde woarn poar englische Herrn, 
denn horrer vesproche dasse Weltmeisder werrn, 
die hewwem dess a noch geglaabt, 
so horrer soi ersdes oivelaabt. 
Die zwodd woar e leicht Beute ferr unsern Hersch, 
dess woar e gud Seel vun de evoangeelische Kersch, 
die versorgte ihn gern mit zwaa kühle Geträngge, 
er sollt nur oan Woihnoachde mol korrz oan se dengge. 
De dridde des woar en schwule Froanzoos, 
der wolldem so geern oan die Lerrerhoos, 
auch er dudd ehm e Bier dort kaafe, 
er missd nur beim Krissdofferstrietdäi mitlaafe. 
Dess ging als so weirer midd unsne Granat, 
ferr jeden im Woue hadd er woass parat, 
unn so hoarrer dess doann, dess is nedd geloue, 
vun München biss hoamwärts dorschgezoue. 
Spätnoochmiddoachs koamer in Waschebach oo, 
mer wollt sich nochmol treffe nooch de Zuuchfoahrt beim Bo, 
doch in de Kneip do werrds schnell kloar, 
dass er trotz allem de ersde woar, 
doch nedd nur dess, weil nemmisch unser Granaade, 
aanoch genauso voll woar wie alle oannern Primaade, 
erst speeder sinn die nämisch oigetroffe, 
unn gemoinsoam worrd doann noch oaner gesoffe. 
 
Dir Borsch nochen Hinweis in eigener Sache, 
du dich oam Bessde wirrer selbstständisch mache, 
e Lääwenskinnsdlerberadungsstell, 
mit Schwerpunkt ferr die hadde Fäll, 
die Schnorrer die deen der die Bude oirenne, 
ich kennder aa jetz schuin doin Sloogen benenne: 
„Hast du niggs druff unn willst trotzdem woass saufe, 
mussdes doim Umfeld nur rischdisch vekaufe!“ 
 
Unn die Mussigg speelt: „Es geht ein Zug nach nirgendwo...“ 

Der neggsde Kerrwevadder a. D. hatte 1991 sein Debüt mit  
Detlev Bühren als Glöckner. Auf den T-Shirts stand damals  
„mit 5 Zentnern zum Erfolg“. Das war nicht nett. Vielen Dank 
nachträglich noch an Bernd Thomas Schuchmann! 
 
Er war dann ab 95-99 unser Kerrwevadder. 1998 war dann der 
legendäre Waba Kerbstuhlsturz, inclusive eines einigermaßen 
ordentlichen zu Ende bringens der Redd durch seinen Glöckner,  
da er zum Abschluss hin nur noch doppelt sah. 
 
In seinem letzten Amtsjahr 1999 konnte er sich erfolgreich 
rehabilitieren. Professionelle Abseilaktion von der Kanzel via 
Boates Zuggerhäusschen includiert. 
 
Sehr verehrte Waschebächerinnen und Waschebächer, hier kommt 
der „Dachkarrer“ alias „de digg“ (wer solche Freunde hat 
braucht keine Feinde), alias Howie Carpenale,  
hier ist Steffen-Dschasdy-Just. 

Die neggst Person issen Leggerbisse, 
in de Redd schun seit Joahrn nedd mee zu vemisse, 
ohne denn deeds nemmee geh, 
ohne denn wärs halb so schee, 
ohne denn machts halb so veel Spass, 
korrz gesoaht, es isse Ass. 
In de letzde Joahrn es is nedd iwwertrewwe, 
hemmern waas Gott genungg beschrewwe, 
korrz unn gut, ich duss eich kund, 
de kloane Moann mimm grosse Hund. 
 
Es luden ein zum Hochzeitsdoanz, 
e Schwägerin vum Schwager Hoans, 
doch bevor merr grossoardisch feiern koann, 
stoannd ersdemool veel Awweit oann. 
 
Koche, butze, Hoarn frisiern, 
Stoandesoamt unn Kersch figgsiern, 
Dischduch, Gescherr, Mussiggkabbell, 
ferr die Oma e hoandgeleggt Wasserwell, 
es Brautklaad, dess muss rischdisch sitze, 
sie derrf nedd friern, er derrf nedd schwitze, 
Festleijung vun Räumlichkeide, 
Stress is dodebei nedd zu vemeide, 
zu guuder Letzt selbst Kuche bagge, 
weil dodebei spoart merr poar Magge. 
 
Kuche bagge woar koa Probloem, 
ferr Sigrid Eff, gebohrene Böhm. 
Ebbelkuche, Brommbeltort, 
Obstberrem verschiedsner Sort, 
Oannanas-, Kirsch- unn Soahnebessee, 

 Kerwevadder: Steffen Just, Gleggner: Thomas Schuchmann 1998

alles bringt dess Fraasche hee, 
unn ferr ihrn Oalde, Kosewort Stink, 
e Mazzipoantort in ultrapink. 
 
Es oanssche Problem oann deere Sach, 
die Hochzedd woar nedd in Waschebach, 
gefeiert worrd im Golfclub zu Traase, 
dort, mit denne veele Lescher im Raase, 
unn jetz mussd die grooße Kuchesumme, 
joa eijendwie nooch Traase kumme. 
Doch wer de Schwager Hoans so kennt, 
Probleme sinn demm völlisch fremd, 
nur iwwer oans macht er sich Sorsche, 
wie basst der Kuche in soin Porsche, 
ewwer e Audo lehne dudder sich koans, 
do kaafder sich doch liewer oans, 
groß unn rot, räächt orginell, 
vun Mercedes Benz es Tee-Modell. 
 
Soamsdoachs moijends fängder doann, 
es Tortemobil zu loade oann, 
so fährder nooch Traase, grinsend vor Fraad, 
unn dengt bei sich: `Ich bin e Granaad.´ 
Schnell läder oab, dess goanse Gelersch, 
um pinktlich zu soi, in Roamscht in de Kersch. 
Die Zerremonie woar glei passee, 
es woar wie immer, wirrer mol schee, 
unn nooch demm offizielle Teil, 
woarnse allminonner Kuchegeil. 
So machdese sich mimm goanse Hort, 
zum Feiern in de Nochbarort. 
 
De Golfclub hannse glei gefunne, 
ihr Sitzplätz sofort oigenumme, 
es Dischgedegg woar sehr galoant, 
all woarnse uff die Tort gespoannt. 
Uff oamool riffd die Braut vun hinne: 
„Ich koann denn Kuche neijends finne, 
entwerrer sie hewwen uns geklaut, 
orrer oaner do hinn hoadd Mist gebaut.” 

Ehr Leit, woass ich goans sicher waas, 
unserm Kloane worrds jetz loangsoam haaß. 
Goans kloalaut freegder doann soi Fraa: 
„Gidds do jetz oa Kneib orrer zwaa ?” 
Die seegd zu ihm: „Ei bist du doof ? 
De Golfclub unn de Dippelshof.” 
 
Der Moann, der werrd jetz leicheblass, 
es schloddern die Knie, es Hemm batschnass, 
mit de Hänn greift er sich in die Hoarn: 
„Ich Oggs hebb de Kuche in die falsch Kneip gefoahrn !” 
Doch glei hodd er sich wirrer gefoange, 
unn seegt zu de Leit: „Ihr misst um niggs boange, 
nur jetz nedd die Nerve veliern, 
mir dunn dess schun wirrer rebbariern, 
zum Dippelshof sinns nur poar Meeder, 
do essemer halt e bissje speeder.” 
 
Woasser bis jetz noch nedd wusst, de Schwager Hoans, 
aa oannern Gesellschaffde loare zum Doans, 
oann demm Doach hodd noche Pärche geheiert, 
unn die hewwe im Dippelsehof gefeiert. 
So blatzt unsern Torrde-Tee-Haa-Wee, 
medde ins oannern Hochzeitsbiffee, 
dort stehden grosse Disch aus Buche, 
bis owwe vollgeknallt mit Kuche, 
glei nääwedro steht es Brautpaar Nummer zwoo, 
unn schneid groad es Beehme ehr Hochzeitstort oo. 
 
Die Sidduazion woar oig brisoannt, 
e poar hann die Gawwele schun in de Hoand, 
unn wollde groad gemiedlisch esse, 
do kreischder vun hinne: „Dess kennder vegesse, 
der Kuche uff eierm Deller is unser, 
unn zwar vum Nawwel bis zum Brunnser.” 
 
Oann jedem Deller woarnse gewääse, 
unn hewwe ihr Stiggscher zoammegelääse, 
doann wurrd nochmool alles dorschgezählt, 
damit aa joa koan Krimmel fehlt, 

ooschliessend wurrd noch e bissje stuggaadiert, 
die oogefressene Stiggscher wirrer groadmodelliert, 
die Kuche sah´n fast aus wie nei, 
Doank unsne Bisskwitbollizei. 
 
Du kloaner Moann, horsch merr mol zu, 
ich mussder woass soache, mir lässt dess koa Ruh, 
woann du oofoange deesd Golf zu speele, 
deesd du de Golfclub nedd meh vefehle, 
unn bei doim Geld kennsder dess aa leisde, 
zumindest dengge dess die meissde, 
nur noch enn Tip, goanz uuscheniert, 
nedd das derr wirrer woass bassiert, 
lehn dich beim Ballrausholle e bissje nooch hinne, 
woannde in so e Loch noifällst dudd dich koaner mee finne. 
 
 
Unn die Mussigg speelt: „Ich bin nur gut, woann koaner guggt…” 
 
 

 
 

Kerwemudder:  Sarah Füllhardt, Gleggnerin: Sarah Bachmayer 
 

Kerwemädscher und Kerweborsche: 
Robin Bachmayer, Timo Brückmann, Ornella Carroccia, Ben Füllhardt, Malte Kaffenberger,  

Liv Schaitl, Zoe Schaitl, Fiona Schulz, Sedrik Hirz, Etienne Krichbaum,  
Jette Wehner, Lasse Wehner 

 
Altborsche und Altbixe: 

Patrick Adam, Johannes Balke, Markus Germann, Daniel Haid, Christian von der Heyden,  
Lisa von der Heyden, Ivo Krautwurst, Nadine Müller, Patrick Müller, Lisa Schneider,  
Marius Schneider, Tim Schneider, Patrick Stein, Katharina Walter, Sebastian Werner 

Ihr liewe Leit vunn ferrn unn aa vunn nooh  
 
Beim Letzde vun heit gehn‘mer zeitlich noch weider zurigg, 
es iss aussem Joahr zwaaunneunsisch (92), dess Stigg, 
gelääse vun Oam, vun ne goanz besonnere Sort, 
der woar schun siwwemol uffem Stuhl do im Ort, 
88, 89, unn 92 bis 95 woarer Vadder gewääse, 
unn hoadd sellemols ferr uns die Redd vorgelääse, 
doann woar schoints 98 die Sucht nochemol groß, 
unn er schlibbt als Gleggner vum Digge wirrer in Zyllinner,  
Fragg unn Hos. 
 
Gleggner woar domools 92 bei de Redd, 
dess loange, sellemols derre Kaggstelze-Skeledd, 
weitläufisch iss der desdeweije im Odewäller Loand, 
mimm Rufnoome eender als Kaggi bekoannt. 
 
Doch zurigg zu unserm Vadder, der jetz glei liest vor, 
Ich stellen eich in zwaa, drei Sätz nochemol vor: 
Ihr werrden all kenne, do bin ich gewiss, 
weiler nooch em Gaga de schennsde Moann vum Ort iss… 
…moanese zuminnest, die zwaa oalde Raal, 
weil geije unser junge Borsche deense verliern, die Wahl. 
 
Macht eich selbst eier Bild unn haasden Willkumme, 
es soll nochemol lussdisch werrn hewwisch vernumme. 

Bevor ich oofoang mit moine Geschichde, 
wollt ich eich erst korrz berichde, 
warum ich se ausgewählt hoabb, umm se heit zu lääse, 
unn warum do koa oanner Geschicht besser wär gewääse. 
 
De ersde Grund, unn denn kennd ihr nedd wisse, 
die Geschicht is en persönliche Leggerbisse, 
Vielleicht wisses joa e poar, dass iwwer Jahrezehnde, 
de Aggi, de Steffen unn ich als Spezialbeuffdroags-Oagennde, 
als Dreiergespoann unser Redd, inn veele Stunne, Doache, Woche, 
geschrewwe hewwe , woass die Leit so verbroche. 
Unn die Geschicht, die ich eich heit du lääse, 
iss tasächlich unser allerersd Thema gewääse. 
 
De zwodde Grund, denn koann ich eich a glei erzähle, 
damit eich moi Oileidung nedd allzu loang dudd quäle: 
Die Geschicht iss immer noch komplett reäll, 
nedd aus de Zeit gefalle, quasi tagesaggduell  
unn mer kenntse, unn do du ich nedd iwwertreiwe, 
heit, nooch 34 Joahr, wirrer eggsaggd genauso runnerschreiwe. 
Doch jetz will ich eich nedd loang uff die Follder spoanne, 
unn du jetzt midde eischentlich Geschicht oofoange: 
 
Als nächsdes, ehr Leit, do werrd moi Redd,  
so rischdisch lieb, unn rischdisch nedd.  
Es geht jetzt um e grooßes Wort,  
dess is bekoannt oann jedem Ort.  
Es werrd vun jeerem glei verstoanne,   
sowohl vum Weib, als auch vum Moanne.  
Es geht um die Liebe, wie Männer se mache,  
mit streichele, küsse, unn sunnst noch so Sache.  
Unn zwar wolle mir jetzt die Teschnigg beschreiwe,  
weil die Männer dess in jeerem Loand oannersder treiwe.  
Do hemmer de Oammi, dess sinn schnelle Leit,  
die hewwe zwische Bäijsboal unn Futtboal mool Zeit,  
unn soache doann Daaling, ei feind juu zwar nedd,  
badd ohne tuu Biggmeggs go ei nodd ins Bedd.  
 
Doann gidds do die Russe, die sinn zwar nedd schee,  
doch inne de Woddga unn drausse de Schnee,  
do werrn doann die Iwoans so richdisch schee heiß,  
do schmilzt doann sogoar es Sibirische Eis.  

 Kerwevadder: Thomas Schuchmann, Gleggner: Holger Filka 1992

Unn aa die Froannzoose, die dunns oannerst mache,  
die kumme noch zwaa, drei Stunn erst zur Sache.  
Dess braucht hoalt soi Zeit, do gidds goarkoan Zweifel,  
bis ehr Terrmsche mol so steht, wie der Torrm vun demm Eifel. 
Ja, unn jetzt mir Deitsche sinn aa sehr geneischt,  
ewwer erst werrd woss gschafft, unn doann werrd gegeischt,  
doann werrd dess Maschiensche noch richdisch jussdiert,  
unn ooschließend mit Hoandkääs unn Mussigg garniert.  
Ewwer jetzt kimmt de Kluu, die absoluude Spitze,  
guggd mer iwwer die Allwe, doann sieht merr se sitze.  
Im Loand wo die Zitronebeem sprieße,  
do dudd merr Amore noch richdisch genieße. 
Dess muss dort so soi, ihr kennt merrs ruisch glaawe,  
die Iddalieener sinn es oinsich wahre. 
De Beweis, der dudd do unne hogge,  
pomaadisch schwarze Grussellogge,  
die foinsde Klamodde, die Schuh in Bordoo,  
so machder doann die Weibsleit oo. 
 
Sowie der vun weirem en Rockzibbel sieht,  
bei ihm doann sofort Amore uffglieht.  
Er rennt doann glei hee, es koannen niggs hoale,  
unn dudd dort demm Määdsche aa glei oan bezoahle,  
doann schwätzder se oo, mit leichdem Aggzennd,  
unn dudd so wie woanner kaum Deitsch schwätze kennt:  
" Ich aaben da drausse Bawwariaporsche,  
  da kannesd du mit mir Rammazzoddi drinn horsche,  
  dann magg ich die Sitze ganz langsam zurigg,  
  ich zeigen dir Gagga unn du wirrst verriggt."  
 
Woammer dess jetz so heert, dess koammer kaum glaawe,  
doch das dess Erfolg hoadd, beweise die Zahle.  
Er hoadd jeed Woch e oanner, ob blond orrer schwarz,  
die soache aa alle:" Bleib bei mir moin Schatz."  
Doch er seegt donn nur:" Ich haben kein Zeit,  
hab Schule in Frankfurt, und Frankfurt ist weit."  
 
Ehr Mädcher gebbt oacht, was ich jetz lääs vor: 
Schließt oowens die Fennsder, macht zu eier Door,  
es kennt nemmisch soi, er steht doann vorm Haus,  
mit Giddaa, unn mit Blummestrauß,  
und fängt oo zu singe wie einst Romeo:  
"Ich Mauri, ich gut, ich maggen dich froh."  
 
Unn die Mussigg speelt: „Ciao, Ciao, Amore“ 

Ihr liewe Leit dess woars gewäse 
es bessde aus dreisisch Joahr wurrd hier heit vorgeläse, 
ich hoff ihr häbbt’s genauso genosse, 
zuzuheern bei Waschebächer Uroaltbosse. 
Ihr säht,dess iss iwwerhaabt nett schlimm, 
stehtmerr moo innde Kerrweredd drin, 
soagt’s weirer woanner woass lussdisches häbbt oogestellt, 
doann werrder aamoo doo howwe ausgeschellt, 
unn hädd ihr e rischdisch geil Story zu berischde, 
werrder sogoar Daal vunnde Waschebächer Ortsgeschischde. 
 
Nach Hause, nach Hause, nach Hause geht noch keiner, 
als neggsdes kumme Kinnerdänz, Loindäänz unn die Rodensteiner, 
e Kuchebiffee äwwer nett vumm Schwouer Hoans, 
bis in die Noacht bittet unsern Star Dj zum Doanz. 
Moje oabb elf innde Kroon nimmt de Woahnsinn soin Lauf, 
Ellounannderhoulder Pete Fisher speelt zum Frühschoppen auf, 
Exdase unn Truwel sinn garandiert, 
bis de Trauermasch oamm Dinnsdoagoowend zur Kerbvebrennung fiehrt. 
 
Äwwer bis dorthee stimme merr dauernd oo: 

„Die Waschebächer Kerb iss doo!“ 
 

 

von li.: Thomas Schuchmann, Steffen Just, Holger Filka, Marius Schneider, Johannes Balke, Christian von der Heyden 
(es fehlt auf dem Foto: Jenni Dietz (∞ Gräf)) 

Jahr Kerwevadder/Kerwemudder Gleggner/Gleggnerin 

1946   

1947 Ludwig Crößmann Georg Krichbaum 

1948   

1949 Ludwig Crößmann (?)  

1950 Peter Germann Franz Kauer 

1951 Peter Germann Franz Kauer 

1952 Helmut Dietz Hans Dieter 

1953 Helmut Dietz Gerd Kaffenberger 

1954 Helmut Dietz Günter Keller 

1955   

1956   

1957 Horst Müller Reinhold Krichbaum 

1958 Horst Rusam Alois Emich 

1959 Horst Rusam Alois Emich 

1960   

1961   

1962   

1963   

1964   

1965   

1966 Klaus Sodtke Steffi Jung 

1967 Klaus Sodtke Steffi Jung 

1968 Klaus Sodtke Emil Erhardt 

1969 Heinz Walter Adam Helmut Erhardt 

1970 Hartmut Polenz Rainer Bräutigam 

1971 Hartmut Polenz Inge Böhm (∞ Haid) 

1972 - - 

1973 - - 

1974 - - 

1975 Kurt Böhm Hans Joachim Adam 

1976 Kurt Böhm Gudrun Kauer (∞ Winkler) 

1977 Kurt Böhm Karola Schäfer 

1978 - - 

1979 Hans Joachim Adam Hans Müller 

1980 Lutz Müller Volker Dietz 

1981 Lutz Müller Katja Balke (∞ Baumann) 

1982 - - 

1983 Jörg Filka Hans Peter Trautvetter 

1984 Frank Jährling Stefanie Filka 

Jahr Kerwevadder/Kerwemudder Gleggner/Gleggnerin 

1985 Axel Balke Stefanie Filka 

1986 Axel Balke Anuschka Flauaus (∞ Flauaus-Gunkel) 

1987 Axel Balke Rudolf Schneider jun. 

1988 Thomas Schuchmann Holger Filka 

1989 Thomas Schuchmann Rudolf Schneider jun. 

1990 Holger Filka Maurizio Carroccia 

1991 Steffen Just Detlev Bühren 

1992 Thomas Schuchmann Holger Filka 

1993 Thomas Schuchmann Jörg Filka 

1994 Thomas Schuchmann Jörg Filka 

1995 Thomas Schuchmann Lutz Müller 

1996 Steffen Just Axel Balke 

1997 Steffen Just Roman Göbel 

1998 Steffen Just Thomas Schuchmann 

1999 Steffen Just Freya Krautwurst 

2000 Freya Krautwurst Christian Winkler 

2001 Christian Winkler Daniel Haid 

2002 Christian Winkler Daniel Haid 

2003 Christian Winkler Daniel Haid 

2004 Micha Adam Michelle Krichbaum 

2005 Micha Adam Michelle Krichbaum 

2006 Micha Adam Christian Werner 

2007 Christian Jung Patrick Stein 

2008 Christian Jung Christian von der Heyden 

2009 Jenni Dietz (∞ Gräf) Christian von der Heyden 

2010 Jenni Dietz (∞ Gräf) Christian von der Heyden 

2011 Jenni Dietz (∞ Gräf) Christian von der Heyden 

2012 Jenni Dietz (∞ Gräf) Johannes Balke 

2013 Jenni Dietz (∞ Gräf) Johannes Balke 

2014 Johannes Balke Marius Schneider 

2015 Johannes Balke Marius Schneider 

2016 Johannes Balke Marius Schneider 

2017 Johannes Balke Marius Schneider 

2018 Lisa von der Heyden Katharina Walther 

2019 Lisa von der Heyden Katharina Walther 

2020 Keine Kerb: Corona 

2021 Sarah Füllhardt      (Corona) Sarah Bachmayer      (Corona) 

2022 Sarah Füllhardt Sarah Bachmayer 

2023 Sarah Füllhardt Sarah Bachmayer 

2024 Sarah Füllhardt Sarah Bachmayer 

2025 Sarah Füllhardt Sarah Bachmayer 

2026 Sarah Füllhardt  Sarah Bachmayer 

 (Jubiläumskerb, 30 Jahre Kerbverein) 

